
    Ақан сері Қорамсаұлы


    ӨЛЕӉДЕР ЖИНАҒЫ


    


    


    Адамның біліміне ақыл серік


    


    Адамның біліміне ақыл серік,


    Ақыл кен таусылмайтын жанға көрік.


    Мидан шыққан сөзіңе тіл себепкер,


    Қалай айтып сөйлесең өзіңде ерік.


    Дегенге аяқ басшы, ой жетекші,


    Рақат таппақ адамзат көзбен көріп.


    Жақсы менен жаманды сезбек үшін


    Біздерге қойған жоқ па мұрын беріп.


    Жаман, жақсы әр сөзді естіген соң


    Бәрі — дағы тұрады құлаққа еніп.


    Тірлікте тырбанып қал сайран етіп,


    Ажал келмей тұрғанда шауып жетіп.


    Құрметсіз зайыбыңмен өмір сүрсең,


    Қотыр бұзау секілді өліп қалдың өліп.


    Тұрмыста тірі күнде бол себепкер,


    Отырма құр үйіңде бойға сеніп.


    Талап қыл, азды — көпті жұмсай ойды,


    Әр істің ақырын ақырын ойла, көңіл бөліп.

  


  
    Айтамын замандасқа біраз кеңес


    


    Бірінші жігіт


    Айтайын замандасқа біраз кеңес,


    Жігіттік талап еткен жаман да емес.


    Өнермен талпынам деп орға түссе,


    Өкініп өз ісіне қайғы жемес.


    Атағы артта қалған кей сабаздың


    Өлсе де оның сөзі өлмек емес.


    Жұлдызы ер жігіттің оңынан шығып,


    Бақ қонса ғажап емес ертелі — кеш.


    Келгенде оралыңа ойнақтап қал,


    Келмейді қайта айналып бұл жиырма бес.


    Жастықта әр тараптың басын шалсаң,


    Қармақты тәуекел деп суға салсаң.


    Еңбегін еңбектеген кетпес зая,


    Міндетке бір жетерсің ойыңа алсаң.


    Жігіт бар он үш түрлі біз білетін,


    Соларды баяндайын құлақ салсаң.


    Әуелі абзалында жігіт басы


    Биік боп тұрар оның дәрежесі.


    Бәйгеден күнде келген ол бір саңлақ,


    Жабының тең келмейді жүз бағасы.


    Ілмейтін көлден таңдап қудан басқа


    Алынған ақ тұйғынның томағасы.


    Бір мінез, әрі дана, дарқан лебіз,


    Айнымас темір қазық уәдесі.


    Қолға алса күллі жанды раушан еткен,


    Дүниенің мысалы абзал гауhар тасы.


    Екінші жігіт


    Екінші бір жігіт бар баулы құстай,


    Бауынан босанбайды жазы, қыстай.


    Ерігіп құсқа салса ілмей түспес,


    Босатар тегеуріні мықтап қыспай.


    Зауыттан жаңа шыққан екі жүзді


    Алмастай, майысатын емес мыстай.


    О — дағы қаз ілгендей бір қаршыға,


    Жіберсе бабын тауып көлге нұсқай.


    Үшінші жігіт


    Үшінші бір жігіт бар толық торы,


    Ойлайды кез келмес деп дұшпан оры.


    Ауызбен «нағыз асыл жігітпін» деп


    Кеудесін көтеретін таудай зоры.


    Құлашын жас кезінде сермей алмас,


    Жетсе де неше апатқа созған қолы.


    Аударып бірін — бірі әкете алмас,


    Тең тұрар таразыда оң мен солы.


    Қырандай бау аспаған көлбелеңдеп,


    Көмескі із түспеген жүрген жолы.


    Білімін бір жігіттің білсе — дағы,


    Не керек зайығы кеткен білген молы.


    Төртінші жігіт


    Төртінші бір жігіт бар мінезі ауыр,


    Асылзат ажар берген өңі тәуір.


    Жетсе де неше атырапқа атақ даңқы,


    Қажымас қара етті аттай берік сауыр.


    Алмайма аманатын қолын созса,


    Желдетіп соқса — дағы үлкен дауыл.


    Топ көрсе бәйге атындай шабатұғын,


    Тұрады жалы барға өкпе — бауын.


    Бесінші жігіт


    Бесінші бір жігіт бар терең ойлы,


    Сыр айтып еш адамға бермес бойды.


    Өнерін жақсы — жаман іште сақтап,


    Шығарып майда тілмен паруат қойды.


    Адамға жүйрік ақыл бере тастап,


    Талайдың қабыл — ғапыл сырын жойды.


    Түсіріп ақ көңілді қайласына


    Ішінен бітірместен бітеу сойды.


    Ол жігіт түлкіге ұқсас айлакер — ді,


    Із тастап бірдей жортты ой мен қырды.


    Алтыншы жігіт


    Алтыншы бір жігіт бар қарқылдаған,


    Арсызды ілтифат қып алқымдаған.


    Ақ жарқын, ашық, ықылас ол бір шахуаз,


    Ақ көңіл, ашық мінез аңқылдаған.


    Ажалсыз маған тағдыр келмейді деп,


    Қарысып дұшпанынан тартынбаған.


    Жетінші жігіт


    Жетінші бір жігіт бар желдей есер,


    Байлаусыз әр сөзінің артын кесер.


    Бір көрген жат адамға сыр алдырып,


    Сырының іштен жанған бәрін шешер.


    Баянсыз ұшпа бұлт секілденіп,


    Дүниеден бейопасыз күні кешер.


    Сегізінші жігіт


    Сегізінші бір жігіт сегіз қырлы,


    Нық сөзді, раушан көңіл жалғыз сырлы.


    Сөзінен тартқан сымдай теріс шықпай,


    Сау басын шатыстырмас іске кірлі.


    Құйқылжып ақ бүркіттей төңкеріліп,


    Сөйлейді әр мәжілісте әрбір түрлі.


    Жігіттің оңды — солды құлқын танып


    Әркімнің өзіне сай табар тілді.


    Тоғызыншы жігіт


    Тоғызыншы бір жігіт бар қоңыр бөрік,


    Жел шықпай қозғалмайды белгі беріп.


    Тасандап шана тартқан өгіздей боп,


    Шығармас сырын сыртқа сондай берік.


    Кісіден алса алып, өзі бермей,


    Қайла мен ақылына болған серік.


    Қызбайтын топты көрсе қалың тері,


    Базарда бағасы бар қырық теңгелік.


    Оныншы жігіт


    Оныншы бір жігіт бар қатын жанды,


    Киеді қатынынан артылғанды.


    Аяғын қия жерге бір баспайды,


    Алдынан құрулы арқан тартылған — ды.


    Біріне — бірі сондай машықтасып,


    Қызықпен таңды сондай атырған — ды.


    Бұл жігіт әйелменен бірге қисап,


    әйелге жақын келіп ғапылданды.


    Әйелдің қолтығына кіріп алып,


    Не айтса бәрін соның мақұлдады.


    Он бірінші жігіт


    Бір жігіт он бірінші өсек айтар,


    Ауызбен көп адамды ол байытар.


    Кішкене торсығына сөз құйып ап,


    Апарып әр ауылға барып шайқар.


    Жамандап бірді — бірге құйылыстырып,


    Қуанып ат алғандай үйге қайтар.


    Дұрыс сөз ақылынан шықпаса да,


    Қынадан жаман сөздің түбін байқар.


    Он Екінші жігіт


    Бір жігіт он екінші кербез сал — ды,


    Бойына адамдықты жиып алды.


    Өзіне өзі жұмысы мақұл болып,


    Көзіне кеңес айтар ілмес жанды.


    Кісіге бойын беріп жақын келмес,


    Семірген мәстек аттай майлы жалды.


    Сіресіп сықырлаған тәкаппар боп,


    Ойланып өзгелерден білмес халді.


    Майданда кейбір жігіт жалғыз тұрар,


    Ойға алмай санамастан дүние малды.


    Он Үшінші жігіт


    Жігіттің тағы бірі түссін еске,


    Семірген ол бір сабаз қара күшке.


    Базары жігіттіктің ойында жоқ,


    Ойланып білмек түгіл кірмес түске.

  


  
    Біздің көңіл қайда жатыр


    


    Ой, қалқа, біздің көңіл қайда жатыр,


    Толқыған он төртінде Айда жатыр.


    Ат тұрса, атан тұрса көз салмайтын,


    Арғымақ мың теңгелік тайда жатыр.


    Қош иісі жарқыратып көңіл ашқан,


    Аққұйрық памилный шайда жатыр.


    Гүл шашақ, жұпар иісті жайлауында


    Көңілім ел қонбаған сайда жатыр.


    Қиядан торға түскен ақсұңқардай


    Көңілім қапаланған жарда жатыр.


    Білетін асыл жайын жан болмаса,


    Жаманды не қылайын жолда жатар.


    Тапсырдым теріс болсаң бір тәңірге,


    Айтатын зарлы сезім толып жатыр...


    Сымбатың жас жүректі жандырғандай,


    Бриллиант гауhар жүзің сонда жатыр.


    Аузыңнан шыққан сөзің тәтті балдай,


    Ойласам әрбір қарпі менде жатыр.


    Бағаңа асыл, қалқам, не жетеді,


    Бес жүз мың алтын қоры сенде жатыр.


    Қарпіңді ақ қағазға тартып көрсем,


    Жүректің асыл сөзі сонда жатыр.

  


  
    Достарыма


    


    Жиырма бестен артық жас бар ма,


    Ұйқыдан жаман қас бар ма?


    Еріншектен жаман нас бар ма,


    Ойлаңдаршы, ағалар,


    Шын жарыңнан артық дос бар ма?


    Шын жолдасың ондайда


    Жауға сені тастар ма?


    Айта салған бір сырым,


    Бірге жүрген достарға.

  


  
    Жігіт сипаты


    


    Жігіт боп гауhар тастай асыл болса,


    Әлсізге жаны кілең ашыр болса.


    Әрқашан жігіт сондай тәуір болмас,


    Не пайда шүберектей жасыл болса.


    Көзі де, көңіл де соқыр қараңғының,


    Несі адам түк білмейтін масыл болса.


    Наркескен қайрылмайтын қылыш болса,


    Мінез, ақыл, өнері дұрыс болса.


    Бір сырлы, сегіз қырлы болса жігіт


    Жорғадай тілі майда жүріс болса.


    Ақылды, сабырлы ер деп соны айтамыз,


    Еткені берекелі жұмыс болса.


    Бұл айтқан ақылымда жалған бар ма?


    Көріңдер миға салып бұрыс болса.


    Бозбала шамшырақтай фанар болса,


    Ішінде қалың топтың жанар болса.


    Ақиқат адамдықтың белгісі сол,


    Су берсең, балдай көріп қанар болса.


    Ақылсыз кейбіреудің мінезі сол,


    Бір сөзді екі қылып жамар болса.


    Бұл саған айтқан, досым, өсиетім,


    Жүре бер тыңдамай — ақ залал болса.

  


  
    Жігіттерге


    


    Бір дауа бір тарқасын арман — дәртім,


    Қалдырдым жігіттерге сөздің артын.


    Жақсыға жасын сынап, ашық айтып,


    Байлайық тиянаққа істің шартын.


    Бұларға үлгі берген өзі сауап,


    Қымбаттың арзан менен білер нарқын.


    Көлденең көкейіме сөзім тоқтап,


    Басылған талай жаннан біздің қарқын.


    Осындай сөз айтты деп біреуге айтып,


    Шығарар оқығандар сөздің дәрпін.


    Берерге ғылым жазып адам керек,


    Біреу — мыс, біреу — қола, біреу — алтын.


    Маңызын салмақтаған ар табылса,


    Айтылмай неге қалсың менің атым.


    Дана, надан — мағынасы екі түрлі,


    Сарғайып сана, жүрек болар салқын.


    Оқушым, айтушыдан болсын зият,


    Ақыл менен ғылымның білсін парқын.


    Астан жілік тістейсің, тойдан ілік,


    Шарапатты жақсымен жүрсең жақын.


    Сырлы сөз бен үлгілі жауап айтпай,


    Надандар қай сезіммен болар ақын?


    Мағынасы жолдастықтың қиын жатыр,


    Ойласаң әуел бұрын құрбы хақын.


    Шын жолдасың сыпайы сырттан мақтар,


    Әуелі шын сырласың ішін ақтар.


    Көзің жоқта сыртыңна көмек болып,


    Біреуге жамандарға ұят сақтар.


    Оқуға жиhат қылған жігіттерге


    Азғантай мен жазайын ақыл дәптер.


    Ұмытар жақсылығын ерден көрген,


    Әрқашан жаман жолдас бастан аттар...


    Құл болмас, құны кетпес кішіліктен,


    Білімді терең ойлап сөзін саптар.


    Ал енді қандай жанда тиянақ бар?


    Ойласам, білген адам соны жақтар.


    Бір дұшпан көре алмаған жамандаса,


    Жете алса, жақсы жлдас сөзін ақтар.


    Сыр шашпас жақсы жолдас таза жүріп,


    Қайғыңа ортақ болар мойнын бұрып.


    Тастамас жау қолына қинағанда,


    Өзіңмен жанған отқа бірге кіріп.


    Шырқырап шыбын жанын бірге салар,


    Мойныңа бір дұшпаннан түссе құрық.


    Айнымас, кетпес толқып, жаннан қорқып,


    Бәйгеге басын тігіп қалар тұрып.


    Құзырға қырық кісінің бірі жарар,


    Біткен жоқ қай жақсы адам елден құрып.


    Адамға мал мен мансап жолдас емес,


    Байлықпен шайқап төгіп ішсең үріп.


    Қазына басқан байлық арылғанда


    Алғандай қолдың кірін сумен жуып...


    Жамандық жақсылыққа бірдей болып,


    Жлдасың іші — тыстан болсын жуық.


    Шын жүрек, таза тілек табылмайды,


    Болмасын сырты күлкі, іші қулық.


    Құданың бұйырмаған нәрсесіне


    Кіріптар боп жүреді адам мұңлық.


    Болмайтын өзі жалтақ, сөзі өсек,


    Дос қайда айрылмастай тап он жылдық...

  


  
    Жайықтың ақ түлкісі аралдағы


    


    Жайықтың ақ түлкісі аралдағы,


    Алдымнан сен бір қашқан марал — дағы.


    Қараймын томағамды ашып — жауып,


    Тауыңның ақиықшы Оралдағы.


    Ертістің құба талы секілденіп,


    Алдымнан майысып шық бұрал — дағы.


    Жаудырап екі көзің отырасың,


    Тұндырған шай секілді құмандағы.


    Көзіме мұнарланып көрінесің,


    Түлкідей тұра қашқан тұмандағы.


    Сен болсаң ал — қызыл гүл, асыл еркем,


    Мен бұлбұл сайрап тұрған иран бағы.


    Құрбыңа назарыңды бір салмайсың,


    Кер тағы сияқтанып құландағы,


    Қалқыған дариядағы сен бір кеме,


    Ішінде бір шам — шырақ бұрандалы.


    Қайратпен қаhарманша бекінсең де,


    Тәуекел майданында тұрам — дағы.


    Жайықтың сіз қоңыр қаз қырындағы,


    Біз сұңқар, сізге тиген ұрымдағы.


    Барып ем ілейін деп суға түсті,


    Қаз екен дарияның сыртындағы.


    Болмаса ақ тұйғынның балапаны,


    Қай құстар іле алмаған бұрын — дағы.


    Сен болсаң адамзаттың асылысың,


    Біз қанжар алтындаған қыныңдағы.


    Ұнаса көңіліңе перизатым,


    Жүре бер беліңе алып буын — дағы.

  


  
    Жастық шақтар


    


    Туған соң анаңыздан шықсаң бірге,


    Еңбектеп екі жаста жүрдің төрде.


    Үш жаста талпындыңыз үй ішінде,


    Төрт жаста қадам асып жүрдің жерде.


    Бес өтіп сонда шықтың алты жасқа,


    Лайық баққа біткен қиғаш қасқа.


    Жетіде талпындыңыз жүйрік аттай,


    Сегізде үкілі шоқты тақтың басқа.


    Тоғызда толықсыдың туған айдай,


    Ләззатті сөзің тәтті шекер балдай.


    Оныңда сан құрбыңнан озып шығып,


    Он бірде жайтаңдайсың тұрымтайдай.


    Он екіде екпіндедің жүйрік аттай,


    Он үште ешнәрсеге жүрдің батпай.


    Он төртте алтын тудай айқындалып,


    Әлемге мәшhүр болдың жазған хаттай.


    Он бес пен он алтыға бастың аяқ,


    Он жеті о да тұр ғой жақын таяп.


    Уә, шіркін, қыздың күні он сегіз ғой,


    Жанымды қияр едім аямай — ақ.


    Он тоғыз, жиырмаға бастың қадам,


    Күн шалар көк орай басын күзге таман.


    Жиырма бір, жиырма екі қалса кейін,


    Ілгері сол жасыңнан ұшпас бағаң.


    Келетін мұнан соңғы жиырма үш,


    Жиырма төрт қалса кейін ол бір таныс.


    Немене айтып — айтпай пани жалған,


    Артында қала берсе жиырма бес.


    Құтқармай жиырма алты о да келер,


    Кемуге күн — күн сайын пенде күтер.


    Құрысын жиырма жеті, жиырма сегіз,


    Жүйрік ат одан асса табады өнер.


    Жиырма тоғыз, отыз о да жаман,


    Келмейді қайта айналып өткен заман.


    Қызықты жас күндерді айтып өттім,


    Аяғы осыменен болсын тамам.

  


  
    Заманға қарап


    


    Болғандай мұндай күйде заманамыз,


    Жай жатып сахарада қамаламыз.


    Болыс, би ет пен шайға мәз болуда,


    Қайткенде тура жолды таба аламыз.


    Үйренген халықпыз ғой шегіншекке,


    Кәсіпсіз сахарада еріншекке.


    Байлар жүр малын күйсеп, малын айдап,


    Ұйқымен өмірі өтіп тектен — текке.


    Жай жату тек бүгінгі жанның қамы,


    Қаперсіз сөз жейтұғын малдың қамы.


    Өзді — өзін талап жеген әлі жетсе,


    Қайуан сахарада аңның қамы.

  


  
    Кәрілік


    


    Дүниенің мысалы,


    Бұтаққа қонған сауысқан.


    Ұшып жүріп шықылықтап,


    Өлексе жеп тауысқан.


    Келеріңде сұлусың,


    Ғашықтай боп қосылған.


    Кетеріңде қызыл түлкісің


    Шошыған қатты дауыстан.


    Бір қалыпта тұрсаң не етеді?


    Кетесін шығып уыстан.


    Ақырында кісіні


    Шал етесің құрысқан.

  


  
    Көңіл сыры


    


    Көзіңнің құмартамын қарасына,


    Ғашықтық құлағың ал наласына.


    Бәйге алған топтан асып Құлагердей,


    Үш жүздің мәшhүр болдың баласына.


    Мен болып қыран бүркіт ілер едім,


    Түлкі боп шықсаң таудың баласына.


    Өзіңнің мәртебеңе хат жазамын,


    Қалдырма дұшпанымның табасына.


    Ежелден қыз — бозбала болғаннаң соң


    Біреудің біреу қалар жаласына.


    Адасқан жалғыз қаздай үнің шықпас,


    Ілінсең жайған тордың шарасына.


    Шен алған ақ патшадан князьдайын,


    Біліндің тоғыз дуан қаласында.


    Көңілім сені көрсем болады шат,


    Қонғандай бәйтеректің панасына.


    Перизат көркің артық тамам жаннан,


    Сөйлесең сөзің тәтті шекер — балдан.


    Сүмбіл шаш, оймақ ауыз, меруерт тісің,


    Құрбыңда сені құшқан қалмас арман.


    Асыл зат, алқызыл гүл сен болмасаң,


    Жаманға кісі емеспін қолқа саллған.


    Айтатын бір — екі ауыз бар еді назым,


    Айтайын сол назымды көңіліме алған.


    Қыз — жігіт теңін тауып ойнап — күлмек,


    Бұл мирас бұрынғыдан бізге қалған.


    Бір күні қапа болып өкінерсің,


    Басыңда тұра бермес дүние жалған.


    Перизат, бір сен үшін қапаландым,


    Сағынып сипатыңды хатқа салдым.


    Ойласам сіз тараптан жауабыңды,


    Баса алмай аяғымды естен тандым.


    Етпесең өзің біліп бір дауасын,


    Тәңім дерт, көңілім қапа, от боп жандым.


    Ей қалқа, сенің үшін жайдым торды,


    Танитын кезің болды оң мен солды.


    Сүмбіл шаш, қарақат көз, жазық маңдай,


    Көретін күн болама бейне хорды.


    Жүзіңді көптен бері көрмеген соң,


    Жүрекке бітпейтіндей қайғы толды.


    Тас есік тамнан үйді мекен етіп,


    Жүзіңді көре алмайтын заман болды.

  


  
    Көңіл тілегі


    


    Бағаңа құн жетпестің бірі едіңіз,


    Бақшада жаңа шыққан гүл едіңіз.


    Сұқсырдай су ішінде мекен етіп,


    Ілінбей қармағыма жүр едіңіз,


    Көрініп қолға түспей жүрсің, қалқа,


    Қай жерде мекен еткен түнегіңіз.


    Түн қайтып түнегіңнен ұшқаныңша,


    Үзімес сірә сізден күдеріміз.


    Үмітім көңілімдегі бітер еді,


    Артылса ақ төсіңе білегіміз.

  


  
    Мылтық пен мергеншілік


    


    Мылтығың тізу болсын, өзі сырлы,


    Сүйменді оғы болсын алты қырлы.


    Қолыңда қызыл темір қалың ауыз


    Алысы мен талғамас жақын жерді.


    Аузы тар, ішкі қыры болсын терең,


    Аң қашпайтын қанды ауыз, өзі берген.


    Артық салған дәріні көпсінбесін,


    Үстіне серіппейтін жақын жерден.


    Темірі бір қалыпты болмаса ала,


    Ауыр, жеңіл болмасын, орта ғана.


    Көрігенді алғандай көңіл шат боп,


    Мойнына салып шыққан сахараға.


    Мылтығы шаңқ еткенде жерді жарып,


    Көздеген көп жеріне тисе барып.


    Асығып жан — жағына қарап мерген,


    Мақтанып бауыздайды қоразданып.


    Қанын сүртпей пышағын қынға салып,


    Жаны шықпай тірсегін тесе салып.


    Ат пен тымақ өзектің ар жағында,


    Сүйретіп оған барар бір дем алып.


    Абыр — жабыр жанына тез байланар,


    Мұны біреу алар деп көріп қалып.


    Тағы да аң көрінсе атайын деп,


    Атына ол мінеді даярланып.


    Аяғын байқай басқан сауда жүріп,


    Тым ұялшақ болады сонда тұрып.


    Маңдайынан қарайды жылмырайып,


    Қай жерден атамын деп ол ойланып.


    Асығыс алабұртып қарағанда,


    Жатқан аң екі болар сағымданып.


    Сіңбіретін дәрмен жоқ, ол бір тар жер,


    Мұрны бітіп тұрса да қамырланып.

  


  
    Сүйген жардан айрылдым


    


    Айырылдым тағдыр айдап бұлбұл құстан,


    Тарттым мен қасірет — қайғы бала жастан.


    Қондырған бақыт құмай көлеңкесін,


    «Сары алтын сабыр түбі» асып — саспай,


    Амал жоқ, ғашық жарым, кеттің өтіп,


    Тұрмайды жамандықты ешкім күтіп,


    Басты ғой қайғы — қасірет мен пақырды,


    Дүниеден арманда боп сәулем кетіп.

  


  
    Сүйген қалқа


    


    Қалқатай, кари глаз екі көзің,


    Никогда не забуду айтқан сөзің.


    Третий, второйлар толып жатыр,


    Ойласам как родился сенің өзің?


    Қалқаның бес мың теңге бір басында,


    Восемьсот три тысяч сырғасында.


    Ақ меруерт, асылзада бекзат қалам,


    Мен сенің жараймын ғой жолдасыңа.


    Серінің қолқасы бар бір басыңда,


    Күн сәулең елес беріп тұр қасымда.


    Өмірің өткіншедей өте шығар,


    Қызықты көре алмасаң дер жасыңда.


    Кім кепіл өмір гүлі сынбасына,


    Саяда тұрса — дағы шың басында.


    Армансыз жас шағыңда өткізіп қал,


    Мен кепіл өмір өтпей тұрмасына.

  


  
    Торыны таң асырып мінген қандай


    


    Торыны талға байлап мінген қандай,


    Үкілеп әсемдетіп жүрген қандай.


    Тұсынан қызды ауылдың ән шырқатып,


    Сыбанып ақ білекті түрген қандай.


    Күнінде уағда еткен қалқа жанның


    Жетуге ынтызар боп жүрген қандай.


    Ауылы қыз қалқаның қайда екен деп,


    Жүгіріп сайлау жермен келген қандай.


    Атыңды бір тасаға байлап тастап,


    Тұсынан ақ боз үйдің төнген қандай.


    Сөз салып қалқажанға жеңгесінен,


    Құрбыңмен сыпайы ойнап, күлген қандай.


    Ишарат әзілменен сөз қатысып,


    Қыз сырын жеңгесінен білген қандай.


    Алаңдай, алабұртып тұрғкныңда,


    Алдыңнан қарсы шықса ақша маңдай.


    Құрбыжан, ебін тауып келдің бе деп,


    Ақсиыл күрек тісің күлген қандай.


    Қалқажан күле қарап , жүр дегенде,


    Ақ үйге есік ашып енген қандай.


    Жамылып екеуара бір шапанды


    Айқасып тар төсекте жатқан қандай.


    Мойныңа ақ білекті арта тастап,


    Тіл дәмін бір — біріңнің татқан қандай.


    Сол жерде айтылмаған сыр қалмайды,


    Кілт ашып ақсандықты ақтарғандай.


    Ойынның қызығымен білмей қалып,


    Машырықтан таң сарғайып атқан қандай.


    Тұрыңыз, үйге сәуле кіріпті деп,


    Біріне бірі айтқан қандай.


    Сол кезде көңіліңе түссе қорқу,


    Мысықтан тышқан қорқып сақтанғандай.


    Ақырын үйден шығып таң алдында,


    Манағы сайдағы атты тапқан қандай.


    Шылбырын сал торынының қызға беріп,


    Шақшаны қағып — қағып атқан қандай.


    Насыбай өз әлінше о да тәтті,


    Аллдыңда қарап тұрса ақша маңдай.


    Көтеріп қолтығыңнан аттандырып,


    Артыңнан тұрса қарап көзін алмай.


    Ойласаң бұл дүниеде не қызық бар,


    Қасынан қалқажаннның аттанғандай.


    Торыны жүгіртесін көңіл тасып,


    Біреуден ебін тауып ақша алғандай.


    Ауылыңа өлеңдетіп сен қайтасың,


    Бәйгеден атың келіп шаттанғандай.

  


  
    Қыз сипаты


    


    Бірінші бір қыз келер ақша мандай,


    Жамағат — үлкен — кіші мақтағандай.


    Анадан туғаннан — ақ болып дана,


    Әлінше жақсыларды жақтағандай.


    Құрбысын жауға бермес ол шаhыбаз,


    Жолдасын сары алтындай сақтағандай.


    Жүреді теңін тауып ойнап — күліп,


    Сыны жоқ жұмысының ақсағандай.


    Екінші бір қыз келер тілі жорға,


    Ұқсаған жұмақтағы бейне хорға.


    Ажары, ақша беті сағымданып,


    Жарасар құлағына алтын сырға.


    Үшінші бір қыз келер қара шашты,


    Күлім көз, оймақ ауыз, қиғаш қасты.


    Шомылған айдын көлдің аққуындай,


    Отырар ағажан деп кәрі — жасты.


    Төртінші бір қыз келер қара торы,


    Бұлғақтар шекесіне таққан шоғы.


    Өз ісін өзі білмей жұртқа күлер,


    Білініп жүрсе — дағы нәзік жолы.


    Бесінші бір қыз келер сұрша жайдақ,


    Отырар тәуекелге белін байлап,


    Көңілі жас — кәріні бірдей көріп,


    Нәпсіні семіртеді майдай шайнап.


    Алтыншы бір қыз келер толық сары,


    Бойнына тең келмейді жанның бәрі.


    Лайықты өзіне тең таппаған соң,


    Кетпейді көкіректен қайғы — зары.


    Жетінші бір қыз келер алым — салым,


    Болғанда мойны қысқа, шашы қалың.


    Әр қашан осындайға кез келеді.


    Қашаннан арылмаған соры қалың.

  


  
    Ұзатылайын деп жатқан қызға


    


    Ешнәрсе ойламайды қыз жасында,


    Атаның бұлғақтайды ортасында.


    Қадірі ата — анаға ұлдан артық,


    Бөтеннін тең көрмейді мырзасына.


    Әлпештеп өсіреді ата — анасы,


    Кей қыздың ұлдан артық дәрежесі.


    Сүюге ұл мен қыздың бәрі бірдей,


    Туған соң бөтен емес өз баласы.


    Күйеуге берер қызды малын алып,


    Бұрыннан келе жатқан ескі қалып.


    Мезгілі алатұғын болғаннан соң,


    Қожақтап күйеу келер күнде салып.


    Ойлайды ата — анасы берейін деп,


    Қызығын шырағымның көрейін деп.


    Ойында ешнәрсе жоқ жүрген байғұс,


    Көрісіп көргенмен жылайды кеп.


    Қыздың көп уайымы мен әңгімесі,


    Өзінің сол уақытта қалмайды есі.


    Ата — ана, ағайын мен құрбы құрдас,


    Артында қалып барад аға — інісі.


    Сыланар тоты құстай қыз оң жақта


    Лайық не қылса да ол уақытта.


    Көрсе де қанша қызық өз елінде,


    Кеткен соң әркім — ақ би ол бейбаққа.


    Қуанар келініне түскен жері,


    Ұзатты қадірменен туған елі.


    Келіншек бүгін, ертең келеді деп,


    Қатынның желігеді көңілдері.


    Қыз аты қойылады ол жерде — ақ,


    Қазақта болған әдет ежелден — ақ,


    Ажарын келіншектің көремін деп,


    Мазасын кетіреді әркімдер — ақ.


    Ойбай — ау, бізге салем етпейді деп,


    Желігіп көңілдері жаманырақ.


    Бір жақтан бала — шаға, келіншек деп,


    Күн қайда айтатұғын «әрі кет» деп.


    Екенін жақсы, жаман қайдан білсін,


    Ол байғұс ұялады бүгежектеп.

  


  
    Ұрқияға айтқан аужары


    


    Аққу кетіп қос көлдің қазы қалды, жар-жар-ай,


    Қысы кетіп мешіннің жазы қалды, жар-жар-ай.


    Біраз назым тотыға айтпай болмас,


    Көбі кетіп дәуреннің азы қалды, жар-жар-ай.


    Түйін болып көңліме кетеді ғой, жар-жар-ай,


    Бір айтатын серінің назы қалды, жар-жар-ай.


    Кеше туған жас қызды шалдар алды, жар-жар-ай, жар-жар-ай,


    Толғанатын оларда несі қалды, жар-жар-ай.


    Ғашықтықтың қисабы асып еді,


    Ескеретін қалқаның несі қалды, жар-жар-ай.


    Ақ қағаздың бетіне тарттым сия, жар-жар-ай,


    Жібересің сұлуды кімге қия, жар-жар-ай.


    Мәликедей ақ жарқын жаңа едіңіз, жар-жар-ай,


    Кеткенің бе алысқа, сен Ұрқия, жар-жар-ай?


    Бұл жалғанда кетпес деуші ем, жар-жар-ай,


    Енді емен бол, қарағым, уә дариға, жар-жар-ай.


    Жібектей оратылған қолаң шашың, жар-жар-ай,


    Қиылған қандай сұлу екі қасың, жар-жар-ай.


    Ләззат пен сұлу көркем бәрі бірдей,


    Қай затқа бағаланар сенің басың, жар-жар-ай.


    Ақ көйлектің жағасын ырға тартқан, жар-жар-ай,


    Машинамен қандай қып шырға тартқан, жар-жар-ай.


    Көп қыздардың ішінде тоты дана, жар-жар-ай,


    Қияз жүзді асылдың хорға тартқан, жар-жар-ай.


    Ақ маңдай, қарақат көз сүйген сәулем,


    Секілді нәзік белің сымға тартқан, жар-жар-ай,


    Көлбеңдеп дәл алдымнан өткенің де,


    Бағалы жүйрік аттай сыйға тартқан, жар-жар-ай.


    Бар назымды жеткіздім бір өзіңе, жар-жар-ай,


    Білесін жазылғанын қандай қаттан, жар-жар-ай.

  


  
    Әйелдер сипаты


    


    Ақыл — шам, керек оған, май мен білте,


    Сасарсың кеш боп қалса, егер ерте.


    Кеш болмай күн бұрыннан жабдық сайлап,


    Қолына түсіре бер бірте — бірте.


    Кім мінер, ел көшкенде тауып атын,


    Адам көп танитұғын әйел затын.


    Дүниенің тұрақтайтын тұрағы екен,


    Гүл жүзді, сырлы жүзді жақса қатын.


    Белгілі ұрғашының бізге жайы,


    Бұл күнде мал боп тұр ғой қыздың байы.


    Әйелдің ақылдысы қолға түссе,


    Адамның барып тұрған ақ маңдайы.


    Бұлттан шыққан күндей көрсең жүзін,


    Сөйлесер әрбір түрлі күймен сөзін.


    Толғанып оқ жыландай толықсыса,


    Ешкімге білдірмейді басқан ізін.


    Ал сонда түгел болар ажар, көрік,


    Мінезі ажарынан болар серік.


    Алыстан мекеніне лебі тартып,


    Болып кетер қызыққандар оған жерік.


    Әйелді сыйлау керек ескеріп біз,


    Оларға айту керек орынды сөз.


    Жақсы әйелге көз салып бір қарасаң,


    Алып кете жаздайда қиғаштап көз.


    Ішпей, жемей тойғызып түріменен,


    Көрінгенді бәстес қып өзіменен.


    Шығып кете жаздайды денеңнен жан,


    Көзінің қойса қарап қырыменен.


    Танимыз осылайша әйел жүзін,


    Мінезін, ақыл, көрік, бал мінезін.


    Айтуға үшіншіні жаңа келдік,


    Ақ мамық үлпілдеген бота көзін.


    Іс болар, басқа түскен бұл бір сарсаң,


    Жаманнан құтылмассың қайда барсаң.


    Төртінші бір әйел бар көңіл ашар,


    Ал қызыл, ақ сұлудан келін алсаң.


    Қол жетпес сермегенмен көктегі айға,


    Дерт екен, бірдей келген жарлы байға.


    Жолама шамаң келсе бесіншіге,


    Жай жайма, жайма төсек жер алмай ма?


    Сияды қанша болса жіп ұршыққа,


    Ілінсең шыға алмассың бір қырсыққа.


    Одан да артын біліп ойланыңыз,


    Сары әйел сыртылдаған ол пысық па?


    Шошытар иманыңды кейбір жауыз,


    Дәні жоқ бәрі қайтып болар қауыз.


    Дұшпаың, досың түгел, кез келсе де,


    Қабатын ит секілді қырсық ауыз.


    Тай ойнап тақыр жерге жылқы жусар,


    Не жезесе ит баласы соны құсар.


    Өлікті бір аманат сақтағандай,


    Тұнжырға тұйықтыққа болма душар.


    Үй ішін жаман әйел тұмандатар,


    Домалап әрбір жерде құмандатар.


    Тазалық бұл әйелде болмаған соң,


    Күнәға жігіт адам сонда батар.


    Көйлегі кір болады май — май ғана,


    Ұрысар бойыменен таймай ғана.


    Сыртына шөмішінің балшық жағып,


    Салады қазанына шаймай ғана.


    Ойламай ол байының ата — тегін,


    Сонымен қатын алар ерден кегін.


    Үстіңе киім кисең жыртасын деп,


    Бермейді тағы жамап етек — жеңін.

  


  
    Құлагер


    


    Жел соқса, қамыс басы майда деймін,


    Атыңды, ат айдаушы, айда деймін.


    Алдыңғы ат баран болмай, қылаң болды,


    Жығылмаса Құлагер, қайда деймін?!


    Түбінен дәйекшенің тұрдым тосып,


    Алушы едім бәйгеңді талай қосып.


    Отыз ат уәделі өтіп кетті,


    Сол жерде тұра алмадым, денем шошып.


    Міндім де Саралама, тұра шаптым,


    Бәйгі алам деп, бұл ісген залал таптым.


    Намазшам, намаздыгер арасында


    Баланы жылап жатқан әрең таптым.


    Құлагер, айналайын шабысыңнан,


    Атағың елге шыққан дабысыңнан.


    Біліп ем өлеріңді, Құлагерім,


    Шыңғырған түсімдегі дауысыңнан.


    Құлагер, шешең сұңқар, әкең тұлпар,


    Соғып ең дөненіңде сегіз арқар.


    Сен өлсең, орның басар көк бесті бар,


    Болады, Құдай қосса, о да тұлпар.


    Құлагер, жаз жайладым, күз жайладым,


    Тұсына қызды ауылдың көп байладым.


    Өлді деп Құлагерді естігеңде,


    Бір тұрып, бір отырып, ой ойладым.


    Құлагер, құлыныңнан керім едің,


    Нағашым сұрағанда беріп еді.


    Жылқымды Жыланшыққа айдағанда,


    Бір сыншы, көзің шыққыр, көріп еді.


    Құлагер, топтан озған жүйрігім-ай,


    Жарасар келте жібек құйрығың-ай.


    Түбіне Ерейменнің айдап келіп,


    Құдайдың қарай қойшы бұйрығын-ай.


    Тұлпардың аунағаны туған жерің,


    Биеден туа бермес сендей құлын.


    Жүз қой мен он төрт құр ат, төрт тайтұяқ,


    Бір жолда әперіп ең ердің құнын.


    Шыныңмен өлгенің бе, Құлагерім,


    Салбырап саптаяқтай төменгі ернің.


    Баспа-бас қызға бермес жануарым,


    Басылмас бір шырқамай менің шерім.


    Құлагер, нұрың кандай, даңқың қандай,


    Тұрушы ең тоғыз шелек суға қанбай.


    Бәйгеге жүз шақырым айдағанда,


    Жүруші ем ауыздықпен тоқтата алмай.


    Құлагер, жерді жарған дабысың-ай,


    Өлгенше бұзылмаған шабысың-ай.


    Өлімің адамзатпен бірдей болып,


    Кетті ғой қалың елге дабысың-ай.


    Адамзат даңқыңды естіп қайран қалған,


    Атағың Орта жүзге мағлұмданған.


    Құлагер, мен қайтейін қайғыланбай,


    Шырқатып пластенке әнге салған.


    Құлагер, құланыңнан жайлатқаным,


    Басыңа ноқта, жүген сайлатқаным.


    Тартыншақ жаман әдет қыла ма деп,


    Артыңнан бір балаға айдатқанмын.


    Құлагер, айналайын тұлпарым-ай,


    Бір көрмей тұра алмаймын, сұңқарым-ай.


    Даңқыңа бүкіл адам ғашық болып,


    Бір көрсек деп тұратын іңкәрім-ай.


    Қапыда өліп кеттің, жануарым,


    Жібектей күлтеленген құйрық, жалың.


    Өлді деп, жануарым, есіткенде,


    Шықпады уақыт жетпей шыбын жаным.


    Қарағым, айналайын Үркеккерім,


    Шықпаған қанша шапсаң ащы терің,


    Бір сенің жолыңда боп жұрттың көзі,


    Тілегіңді тілеуші ед жұртың сенің.


    Құлагер, саған келген бұл бір керім,


    Үш жүзді сайран қылған Ақан серің.


    Сібірден сегіз дуан қоймай озған,


    Қой мойын, қоян жақты, сандал керім.


    Күйдірдім отқа салып ашудасты,


    Не көрмек әлі де болса басым жас-ты.


    Тұсында ешбір жүйрік ілесе алмаған,


    Күйігі Құлагердің басылмас-ты.


    Құлагер, сені өлгенше міне алмадым,


    Өлгенше сайран етіп жүре алмадым.


    Өлді деп Құлагерім естігенде,


    Ой ойлап орынымнан тұра алмадым.


    Бағаңа ділдә беріп алдым сатып,


    Ойнатып қызығыңа жүрдім батып.


    Бәйгеден жалғыз дара алда келіп,


    Жүріп ем бар халықты таңырқатып.


    Аузыңа қос ауыздық салып едім,


    Сені алып ел шетіне барып едім.


    Бір жолы бәйгесіне Құлагердің


    Он жылқы, екі жамбы алып едім.


    Қолымда ақ қағаз бен қалам, сия,


    Кетуші ем сен барыңда елден қия.


    Артыңнан тағы шығар бір аягөз,


    Көзімнің шүкір қылдым жасын тыя.


    Менің атым, сұрасаң, Ақан серің,


    Хазірет Ғали дүлдүлі тұлпар керім,


    Дүниеде оған жетер ат бар ма еді,


    Өлді ғой, мен қайтейін, Құлагерім?!


    Ор болып қалушы еді шапқан жерің,


    Шаттанып тұрушы еді қосқан елің.


    Атығай, Қарауылға олжа салған


    Бота тірсек, қыл сағақ, сандал керім.


    Құлагерді өлтіргендей алдым несін,


    Әркімнің Тәңірім берген несібесін.


    Қас қылған жануарым Құлагерге


    Жауызға бар тілегім — өлім берсін!

